
COP29-dan sonrakı dövrdə dayanıqlılığın təşviqi 

İqlim dəyişikliyi və dayanıqlı inkişaf qlobal səviyyədə təxirəsalınmaz birgə fəaliyyət tələb 

edən əsas məsələyə çevrilib. İqlim dəyişikliyi artıq uzaq təhlükə deyildir; insanlar hər gün 

bu dəyişiklikdən qaynaqlanan intensiv daşqınlar, quraqlıqlar, istilik dalğaları və fırtınalar ilə 

üzləşirlər. “Ekstremal hava hadisələrinin iqtisadi dəyəri” 1 adlı son hesabata görə, ötən on 

il ərzində iqtisadi zərər artıq 2 trilyon ABŞ dollarına çatıb. Ən kasıb ölkələr ən böyük zərərlə 

üzləşir. İqtisadi Əməkdaşlıq və İnkişaf Təşkilatına əsasən, dayanıqlılığın artırılması və yaşıl 

dünyaya keçidin maliyyələşdirilməsi məqsədilə iqlim probleminin miqyası misli görünməmiş 

investisiyalar– 2050-ci ilə qədər hər il 3-5 trilyon ABŞ dolları tələb edir. Artıq qarşımızdakı 

sual da dəyişir. Biz, artıq hər hansı addım atmağa ehtiyac varmı sualı əvəzinə, xalis sıfır 

emissiya hədəfinə nail olmaq üçün tələb olunan sürət və miqyasla dayanıqlı maliyyəni necə 

səfərbər etməli olduğumuza dair cavabı müəyyənləşdirməliyik. 

Ölkəmiz proaktiv olaraq “Azərbaycan 2030: sosial-iqtisadi inkişafa dair Milli Prioritetlər” və 

“Azərbaycan Respublikasının 2022–2026-cı illərdə sosial-iqtisadi inkişaf Strategiyası” kimi 

təşəbbüslər vasitəsilə öz strateji istiqamətini müəyyən edib. Bu təşəbbüslər ətraf mühitin 

qorunması və ictimai sağlamlığa xüsusi önəm verməklə yaşıl iqtisadiyyata keçidə mühüm 

zəmin yaradır. Bu da ölkənin dayanıqlı iqtisadi artımı təşviq etmək ambisiyasının 

təcəssümüdür. 

Mərkəzi Bank bu milli gündəliyi dəstəkləmək əzmindədir. O, dayanıqlı maliyyəni ölkənin 

strateji maliyyə sektoru çərçivəsinin əsas sütunu kimi müəyyən etməklə onu həm iqtisadi 

sabitlik, həm də cəmiyyətin rifahına təhdid törədən iqlimlə əlaqəli risklərə qarşı dayanıqlılığı 

artırmaq yolunda vacib amil kimi qəbul edir. Təşəbbüslərimiz yalnız iqtisadi 

transformasiyanı təşviq etməyə deyil, həm də gələcək nəsillər üçün ətraf mühiti qorumağa 

yönəlib. 

COP29 kontekstində əhəmiyyətli nailiyyətlər 

BMT-nin COP29 konfransında iqlim maliyyəsinin genişləndirilməsi, şəffaflıq və 

hesabatlılığın artırılması, habelə milli inkişaf töhfələrinin sektorlar üzrə inkişaf 

strategiyalarına uyğunlaşdırılması müzakirə olunan əsas mövzular sırasında olub. 

Ümumilikdə, əsas nəticələr aşağıdakılardır:  

1 Ekstremal hava hadisələrinin iqtisadi dəyəri 

https://iccwbo.org/news-publications/policies-reports/new-report-extreme-weather-events-cost-economy-2-trillion-over-the-last-decade/

• İnkişaf etməkdə olan ölkələrin maliyyələşdirilməsi üzrə əldə edilmiş tarixi

razılaşma çərçivəsində hökumətlər 2035-ci ilə qədər 300 milyard ABŞ dolları

məbləğində ambisiyalı hədəf müəyyən edib.

• COP29-da “Bakıdan Beləmə Yol Xəritəsi 1.3T” yeni təşəbbüs təqdim olunub. Bu

yol xəritəsinin məqsədi 2035-ci ilə qədər inkişaf etməkdə olan ölkələrə bütün

mənbələr hesabatına hər il 1,3 trilyon ABŞ dolları məbləğində iqlim maliyyəsini

səfərbər etməkdən ibarətdir. Bu təşəbbüs COP30-un əsas prioritetlərindən biri

kimi diqqət mərkəzində olacaqdır.

• Ticarət siyasətinin təsirlərinin nəzərə alınmasını əhatə edən çoxillik iş planı

istifadəyə verilib. Nəticədə COP29-un iqlim fəaliyyətində ticarətin rolu rəsmi

şəkildə tanınıb.

• 6-cı Maddənin yekdilliklə qəbul edilməsi, yəni Paris Sazişinin iqlim fəaliyyəti üzrə

könüllü beynəlxalq əməkdaşlığın yaradılması aidiyyəti qərarların karbon

bazarlarının ekoloji tamlığı, şəffaflığı və dayanıqlılığı baxımından effektivliyinə

mühüm töhfə verəcək.

AMB COP29-un iqlim fəaliyyətinə dair gündəliyinə töhfə vermək məqsədilə əsas 

təşəbbüslərin həm milli, həm də beynəlxalq səviyyədə həyata keçirilməsində aparıcı 

mövqedə qərarlaşıb. İlk növbədə, AMB tərəfindən 15-dən çox dövlət və özəl sektor 

müəssisələri ilə əməkdaşlıq çərçivəsində “Yaşıl taksonomiya” sənədi hazırlanaraq COP29-

dan öncə təsdiqlənib. Yaşıl taksonomiyanın qəbulu dayanıqlı və yaşıl layihələrin 

maliyyələşdirilməsini səfərbər etmək yolunda mühüm mərhələyə çevrilib. 

AMB beynəlxalq səviyyədə maliyyə təşkilatları ilə əməkdaşlıq çərçivəsində yaradılmış 

“Dayanıqlı maliyyə taksonomiyalarının qarşılıqlı əlaqəliliyi və müqayisəliliyinin inkişafına 

dair Yol Xəritəsi” təşəbbüsünü təqdim edib.   

Bundan əlavə, COP29-da ölkənin bank sektoru 2030-cu ilə qədər “dayanıqlı maliyyə 

öhdəliyi” təşəbbüsünü elan edib. Bu öhdəlik çərçivəsində Azərbaycanın bank sektoru 2030-

cu ilə qədər dayanıqlı və yaşıl layihələrin inkişafı üçün iki milyard manat (1,2 milyard ABŞ 

dolları) həcmində vəsaiti səfərbər etdiyi bəyan edib. Qeyd etmək lazımdır ki, təkcə 2025-ci 

ilin birinci yarısında artıq 330 milyon manat (öhdəliyin 17%-i) ayrılıb. Bu əhəmiyyətli 

investisiya Azərbaycan banklarının təkcə iqtisadi məsuliyyətlərini yerinə yetirmək deyil, 

habelə ətraf mühitin dayanıqlılığı və sosial məsuliyyət üzrə öhdəliklərini qəbul etmək əzmini 

nümayiş etdirir. 

Hərtərəfli dayanıqlı maliyyə ekosisteminin formalaşdırılması  

AMB “Dayanıqlı maliyyə üzrə Yol Xəritəsi”nə uyğun olaraq güclü dayanıqlı maliyyə 

ekosisteminin yaradılmasını təşviq etmək məqsədilə genişmiqyaslı islahatları həyata 

keçirməyə başlayıb. 

Dayanıqlı maliyyənin prinsipləri. Bu prinsiplər maliyyə institutları üçün korporativ 

idarəetmə, strateji planlaşdırma və risklərin idarə olunmasına dair hərtərəfli çərçivə təqdim 

edən, həmçinin dayanıqlı təcrübələri dəstəkləmək üçün hazırlanmış olan istiqamətləndirici 

prinsiplər toplusudur. 

Banklarda ətraf mühit üzrə risklərin idarə edilməsi üzrə təlimat. Bu təlimat iqlimlə bağlı 

risklərin kredit qiymətləndirməsi, investisiya seçimləri və əməliyyat strategiyaları kimi əsas 

qərar qəbuletmə proseslərinə inteqrasiya edilməsinə xidmət edir. Bu isə bank 

əməliyyatlarında ekoloji amillərin prioritetliyini təmin edir. 

Yaşıl taksonomiya. Bu taksonomiya yaşıl infrastruktur dedikdə nəyin başa düşüldüyünə 

dair aydın anlayış və konsensusun müəyyənləşdirilməsində kritik rol oynayır. AMB 2024-

cü ildə hazırlanmış təfərrüatlı Yaşıl taksonomiya əsasında 10 əsas sektora xas yaşıl 

fəaliyyətləri və onların meyarlarını müəyyənləşdirib . Bu, dayanıqlılığı və ekoloji məsuliyyəti 

təşviq edən layihələrin güzəştli maliyyəyə çıxışını asanlaşdırır. 

Yaşıl və dayanıqlılıqla əlaqəli kreditlər üzrə təlimatlar. Bu təlimat kredit təcrübələrinin 

“yaşıl kredit prinsipləri” kimi beynəlxalq standartlarla uyğunlaşdırılması, maraqlı tərəflər 

arasında şəffaflıq və etimadın artırılması məqsədilə hazırlanıb. 

Bu fundamental təşəbbüslər Azərbaycanda inkişaf etməkdə olan innovativ yaşıl maliyyə 

bazarının təməlini qoyur. 

Potensialın artırılması və risklərin idarə edilməsi çərçivələrinin 

gücləndirilməsi 

Güclü institusional potensialın vacibliyini qəbul edən AMB maliyyə peşəkarlarının təlim-

təhsilinə əhəmiyyətli investisiyalar yönəldib. AMB Avropa Yenidənqurma və İnkişaf Bankı, 

Dünya Bankı, Beynəlxalq Maliyyə Korporasiyası, Karbon Uçotu üzrə Maliyyə Tərəfdaşlığı, 

“EY”, Sertifikatlaşdırılmış Mühasiblər Assosiasiyası kimi nüfuzlu qurumlarla əməkdaşlıq 

çərçivəsində ölkədəki maliyyə institutlarını iqlim dəyişikliyindən irəli gələn risklərin idarə 

edilməsi sahəsində zəruri bilik və bacarıqlarla təmin edir. 

Maliyyə sektorunda risklərin qiymətləndirilməsi və idarəolunması artıq oturuşmuş təcrübə 

olsa da, burada AMB biznes sikli risklərini, likvidlik və ödəmə qabiliyyətini, makromaliyyə 

dinamikasını hərtərəfli qiymətləndirir. İqlim riskinin qiymətləndirilməsi bu təcrübəni yeni və 

gələcəyə yönəlik fəaliyyət sahəsinə doğru genişləndirmək imkanı yaradır. Məlumatların 

əlçatanlığının gücləndirilməsi gələcək gözləntilərin daha dəqiq formalaşdırılmasına imkan 

verir. Emissiyalar, iqlim dəyişikliyi və iqtisadiyyat arasındakı qarşılıqlı əlaqənin tanınması 

isə daha inteqrə olunmuş yanaşmanı təşviq edir. Bu baxımdan, AMB iqlim risklərinin 

qiymətləndirilməsi potensialını artırmaq üçün qurumlararası təşəbbüsə başlayıb. AMB 

Beynəlxalq Valyuta Fondunun texniki dəstəyi ilə uzun müddət əsas çağırışlara səbəb olan 

məlumat boşluqlarını aradan qaldırmağa yönəlmiş Keçid Riskləri Dataları üzrə Yol Xəritəsi 

hazırlayıb. Bu təşəbbüs iqlimlə əlaqəli maliyyə risklərinin dəqiqlik və uzaqgörənliklə 

qiymətləndirilərək mitiqasiya edilməsinə yönəlib. Bu, həm də AMB-nin data əsaslı risk 

idarəetməsi və qərar qəbuletmə prosesinə sadiqliyini nümayiş etdirir.  

Bu təkmilləşdirilmiş alət və metodologiyalar maliyyə institutlarına iqlimlə əlaqəli maliyyə 

risklərinin daha dəqiq idarəetmə imkanı verəcək, nəticə etibarilə isə, artmaqda olan iqlim 

qeyri-müəyyənliyi şəraitində maliyyə sabitliyinin təmin edilməsinə dəstək olacaqdır. 

Təşkilati əməliyyatlar daxilində dayanıqlılığın təşviqi 

Dayanıqlılığa sadiqlik təşkilatın daxilindən başlayır. AMB gender bərabərliyini və 

inklüzivliyi tərəfdarı kimi çıxış edir. Təşkilatımızda rəhbər vəzifələrin 22%-nin qadınlar

tərəfindən tutulması buna bariz nümunədir. Bundan əlavə, AMB maliyyə savadlılığı, 

davamlı ağacəkmə təşəbbüsləri və daha məlumatlı vətəndaş cəmiyyəti formalaşdırmağa 

yönəlmiş təhsil layihələrini əhatə edən müxtəlif korporativ sosial məsuliyyət layihələrini

həyata keçirir.

Bununla yanaşı, AMB aparıcı mərkəzi bankların təcrübələrindən faydalanaraq yaşıl pul 
siyasəti alətlərinin tətbiqi imkanlarını fəal şəkildə araşdırmaqdadır. Bu alətlərin tam 

inkişafı üçün mövcud şərait hələ optimal olmasa da, AMB makroiqtisadi mühitdə 

dəyişikliklərə müvafiq olaraq zəruri addımları atmağa hazırdır. 

AMB valyuta ehtiyatlarının diversifikasiya strategiyası çərçivəsində 2021-ci ilin mart ayında 

Beynəlxalq Hesablaşmalar Bankı (BHB) tərəfindən yaradılmış, ABŞ dollarında 

denominasiya olunmuş Yaşıl İstiqraz Fonduna investisiya edib. Fond Yaşıl İstiqraz 

Prinsipləri və İqlim İstiqrazı Təşəbbüsü tərəfindən müəyyən edilmiş İqlim İstiqraz Standartı 

kimi tanınmış meyarlarla müəyyən olunan ciddi ekoloji standartlara cavab verən yüksək 

keyfiyyətli yaşıl istiqrazlardan ibarətdir. Fond mərkəzi bankların yaşıl aktivlərə 

investisiyalarını yaşıl aktivlərdə birləşdirir, onları suveren yaşıl istiqrazlar, beynəlxalq 

maliyyə təşkilatları tərəfindən buraxılmış istiqrazlar və minimum “A-” və ya ekvivalent kredit 

reytinqli yaşıl istiqrazları ehtiva edən diversifikasiya olunmuş portfelə investisiya edir. 

AMB BHB-nin ABŞ dolları ilə denominasiya olunmuş Yaşıl İstiqraz Fondunda iştirakı 

vasitəsilə iqliməyararlı və ekoloji cəhətdən dayanıqlı layihələrin maliyyələşdirilməsinə töhfə 

verir, qlobal səviyyədə daha yaşıl və daha dayanıqlı iqtisadiyyata keçidi dəstəkləyir. 

AMB-nin yeni inzibati binası enerji səmərəliliyinə və ekoloji məsuliyyətə güclü diqqət 

yetirilməklə dizayn olunub. Məqsədimiz binanın karbon izini minimallaşdırmaq, müasir 

texnologiyalar və dayanıqlı dizayn prinsipləri vasitəsilə enerji istehlakını 

optimallaşdırmaqdan ibarətdir. Layihə sensor əsaslı işıqlandırma, A++ sinifli avadanlıqlar 

və günəş enerjisinə yararlı fasad şüşələri kimi bir sıra innovativ yaşıl həlləri özündə 

cəmləyir. Bunlar isə bir arada əhəmiyyətli enerji qənaəti deməkdir. Enerji baxımından 

səmərəli liftlər və havalandırma sistemləri ətraf mühitə mənfi təsiri daha da azaldır. 

Texnoloji həllərdən əlavə, layihə genişmiqyaslı yaşıllaşdırma vasitəsilə ekoloji tarazlığa da 

xüsusi önəm verir. Belə ki, havanın keyfiyyətini yaxşılaşdırmaq və urban istilik adası 

effektini azaltmaq məqsədilə 137 ağac, 774 kol və 11,000 kvadratmetrdən çox qazon 

sahəsinin salınması nəzərdə tutulub. Ümumiyyətlə, bu təşəbbüs həm dayanıqlılığı, həm də 

uzunmüddətli resurs qənaətini dəstəkləyən ekoloji cəhətdən məsuliyyətli, enerji 

baxımından səmərəli və gələcəyə yönəlik infrastruktur yaratmaq öhdəliyinə sadiqliyimizi 

göstərir. 

Gələcəyin gündəliyi 

AMB dayanıqlılıq gündəliyi daxilində bir neçə strateji fəaliyyət istiqaməti müəyyən edib. 

Bunlar aşağıdakılardan ibarətdir: 

• Azərbaycan maliyyə sektorunda institusional potensialın gücləndirilməsi və

möhkəmləndirilməsi üçün beynəlxalq tərəfdaşlarla əməkdaşlığın

genişləndirilməsini təşviq etmək.

• Ətraf mühitə yararlı layihələri maliyyələşdirmək, dayanıqlı dövlət və özəl

investisiyaları dəstəkləmək üçün suveren yaşıl istiqrazlar və yaşıl sığorta kimi

yaşıl maliyyə məhsullarını yeniliklər gətirmək və inkişaf etdirmək.

• Şəffaflığı artırmaq, ekoloji, sosial və idarəetmə (ESİ) hesabatlılığını təmin etmək

və investor inamını gücləndirmək məqsədilə hərtərəfli dayanıqlılıq hesabatlılığı

çərçivəsini tətbiq etmək.

• ESİ mülahizə və iqlim riskləri amillərini bank tənzimləməsi çərçivəsinə

inteqrasiya etmək, sistematik risklərin identifikasiyasını və idarə olunmasını

asanlaşdırmaq üçün “ESİ risk radarı” kimi qabaqcıl alətləri tətbiq etmək.

• İqlim risklərinin effektiv təhlilini təşviq etmək məqsədilə qurumlar və ölkələr

arasında əməkdaşlığı genişləndirmək. İqlim dəyişikliyinin yaratdığı çağırışlar

qlobal xarakter daşıyır və çoxşaxəli yanaşma tələb edir. Məlumat mübadiləsi və

birgə fəaliyyət sadəcə faydalı deyil, həm də zərurətdir.

AMB dayanıqlı maliyyə sisteminin inkişafında aparıcı rol oynamaqda tam qərarlıdır. AMB 

təşəbbüsləri, güclü tərəfdaşlıqları və dayanıqlılığa bağlılığı ilə təkcə yaşıl transformasiyaya 

töhfə verməyi deyil, həm də qlobal iqlim fəaliyyəti səylərini dəstəkləməyi və inkişaf etdirməyi 

hədəfləyir. 

 AMB yaşıl maliyyə sahəsində innovasiyaları təşviq etməyə, iqlim dəyişikliyinin yaratdığı 

sistem risklərini mitiqasiya etmək və iqtisadi rifahla ekoloji dayanıqlığın birgə mövcud 

olduğu gələcək yaratmaqda qərarlıdır. 


